
উঠি উঠি লৰ মাৰে প্ৰাণৰ কাতৰে।

দূতগণে লৱৰি পাছত খেদি ধৰে॥১৭৩

মাৰি ধৰি পুনৰপি দোলা তুলি দেয়।

বহিবে নোৱাৰি দোলা মাটিত পেহ্লায়॥

নিবাক নোৱাৰু দোলা ভাৰী গুৰুতৰ।

সকল ব্ৰাহ্মণে বোলে হোৱা অজগৰ॥১৭৪

তেখনে মিলিল আসি শাপ ব্ৰাহ্মণৰ।

নহুষ নৃপতি ভৈলা সৰ্প অজগৰ॥

দণ্ডৱতে পৰিয়া বোলন্ত স্তুতি বাক।

শাপ মুক্ত হৈবে গুৰু বৰ দিয়া মোক॥১৭৫

ভৃগু আদি ঋষিগণ ভৈলন্ত সদয়।

নৃপতিক চাহি বুলিলন্ত ঋষিচয়॥

যি বুলিলো সেহি শাপ নুহিবে খণ্ডন।

উপায় এক কহো শুনা মুক্তিৰ কাৰণ॥১৭৬

সহস্ৰ বছৰ থাক হৈয়া অজগৰ।

পাণ্ডৱত হন্তে মুক্তি হুইবে তোমাৰ॥

সহস্ৰ বছৰ অন্তে শাপ মুক্ত হৈবে।

পাণ্ডৱৰ পঞ্চ ভাই বনবাসে যাবে॥১৭৭

কল্যাণ বনত আছে এক সৰোবৰ।

আগে গৈয়া থাক তৈতে হুয়া অজাগৰ॥

পানী আনিবাক যাইবে পাণ্ডুপুত্ৰগণ।

সেহি বেলা তাসম্বক পাবে দৰশন॥ ১৭৮

